
Мөнхийн ач холбогдолтой 
сонголтууд, 3-р хэсэг

Өөрсдийнхөө хөрвөлтийн талаарх үнэнийг мэдэж ав. Үнэндээ та нар өөрсдийнхөө 
хөрвөлтийн өмнө хариуцлага хүлээх ёстой. Өөр хэн ч үүнийг та нарын төлөө хийж 
чадахгүй.

Одоо би та нарыг хэдэн асуултыг эргэцүүлэн бодоход урьж болох уу? Та нар одоо 
өөрсдийг чинь зовоож буй асуудал, санаа зовоосон зүйлсээсээ ангижирч, амар 
амгаланг мэдрэхийг хүсэж байна уу? Та нар Есүс Христийг илүү сайн мэдэхийг хүсэж 

байна уу? Түүний тэнгэрлэг хүч та нарын шархалсан сэтгэл, сул дорой байдлыг хэрхэн эдгээхийг 
мэдэж авахыг хүсэж байна уу? Та нар Есүс Христийн Цагаатгалын тайвшруулагч, шинэ хүчийг 
амьдралдаа бодитоор мэдрэхийг хүсэж байна уу?

Эдгээр асуултад хариулахыг эрмэлзэх нь хичээл зүтгэл, бүр ихээхэн хүчин чармайлт шаардана. Би 
та нараас гэрчлэлээ хамгаалаарай хэмээн гуйж байна. Үүний төлөө зүтгэ. Үүндээ хариуцлага хүлээ. 
Үүнд анхаарал тавь. Гэрчлэл тань хүчирхэгжиж болохын тулд тэтгэ. Үүнийг үнэнээр хоолло. Гэрчлэл 
тань суларсныг дараа гайхаж суухгүйн тулд итгэлгүй хүмүүний хуурамч гүн ухаанаар үүнийг бүү 
булингартуул.

Өдөр бүр чин сэтгэлээсээ, даруухнаар залбир. Өөрийгөө эртний болон өнөө цагийн бошиглогчдын 
үгээр тэтгэ. Их Эзэнээс Өөрийг нь хэрхэн илүү сайн сонсохыг зааж өгөхийг гуй. Ариун сүм, гэр 
бүлийн түүхийн ажилд илүү их цаг гарга.

Гэрчлэлээ эн тэргүүнд тавих үедээ та нар амьдралд тань тохиолдож буй гайхамшгийг олж хараарай.

Хэрэв та нарт асуулт байвал, би та нарт асуулт байгаа гэж найдаж байна—хариултаа итгэх чин 
хүсэл эрмэлзэлтэйгээр эрэлхийл. Сайн мэдээний талаар чадах бүхнээ мэдэж авч, үнэнээр дүүрэн 
эх сурвалжууд бүхий удирдамжийг ашигла. Бид “өгөгдөх зүйл юу ч үгүй болох” [Сургаал ба Гэрээ 
121:28] эрин үед амьдарч байна. Цаг нь ирэхэд Их Эзэн бидний бүх асуултад хариулах болно.

Энэ зуур хялбар олж авч болох илчлэлүүдэд өөрсдийгөө автуул. Ингэснээр та нарын зарим асуулт 
хариулагдахгүй байсан ч гэрчлэл тань хүчирхэгжинэ гэдгийг би амлаж байна. Та нарын итгэлээрээ 
асуусан чин сэтгэлийн асуулт илүү агуу итгэл, илүү их мэдлэг рүү үргэлж хөтлөх болно. . . .

Та нар гэрчлэлээ хамгаалж, хүчирхэгжүүлснээр Их Эзэний мутарт илүү хүчирхэг зэмсэг болох 
болно. Та нар “илүү дээр шалтгаанаас урам зориг авах болно.” [Алма 43:45] Энэ бол Есүс Христийн 
шалтгаан!

Түүнд энэ дэлхий дээр Израилыг цуглуулахаас илүү ямар ч чухал зүйл гэж үгүй. Туслахыг хүсэж 
байгаагаа Тэнгэрлэг Эцэгтээ мэдэгд. Энэхүү нэр хүндтэй ажилд оролцохыг Түүнээс хүс. Тэгээд 
амьдралдаа Бурханыг ялуулж байх үедээ түр амсхийж, болж байгаа зүйлсийг харан гайхшир.

Хайрт залуу найзууд аа, би та нарт хайртай. Та нарт баярладаг, Би та нарт итгэж байна. Их Эзэний 
бошиглогчийн хувьд та нарыг хэн гэдгээ таньж мэдэн, өөрийн тэнгэрлэг чадавхын талаарх үнэнийг 
нандигнадаг байхын тулд адисалж байна. Би та нарыг гэрчлэлээ хамгаалахын тулд адисалж байна. 
Мөн би та нарыг гэрээнүүдээ сахих хүсэл, хүч чадлаар адисалж байна.

Та нар ийн үйлдсэнээр сүнслэгээр өсөж хөгжин, айдсаас ангид байж, одоо төсөөлөхөд хэцүү ч 
итгэлтэй байдлыг мэдэрнэ гэдгийг би амлаж байна. Та нарт төрөлх чадавхаас чинь хамаагүй илүү 
эерэг нөлөө үзүүлэх хүч чадал байх болно. Та нарын ирээдүй одоо төсөөлж байгаагаас чинь ч аз 
жаргалтай байх болно гэдгийг би амлаж байна. (Рассэлл М.Нэлсон, “Мөнхийн ач холбогдолтой 
сонголтууд” [Залуучуудад зориулсан дэлхий даяарх онцгой цугларалт, 2022 оны 5-р сарын 15], 
broadcasts.ChurchofJesusChrist.org)

